
Innviðaráðuneytið 

Sölvhólsgata 7 

101 Reykjavík 

 

sent á samráðsgátt 

Reykjavík, 22. apríl 2022 

 

Efni: Umsögn um drög að skýrslu starfshóps um smáfarartæki 

Samtök atvinnulífsins (SA) hefur tekið til umsagnar ofangreind drög að skýrslu sem birt var á 

samráðsgátt stjórnvalda þann 11. apríl 2022. Skýrsludrögin hafa að geyma drög að sex tillögum 

til úrbóta er miða að því að auka öryggi notenda smáfarartækja og annarra vegfarenda auk 

þess að styðja við notkun fjölbreyttra umhverfisvænna fararskjóta með öruggum hætti.  

Á samráðsgátt kemur fram að reiknað sé með að starfshópurinn skili innviðaráðherra tillögum 

til úrbóta þann 1. júní 2022.  

Samtökin fagna því að þessi vinna sé hafin og telja brýnt að regluverk og umhverfi hér á landi 

taki mið af smáfarartækjum, sér í lagi í ljósi mikilla vinsælda rafhlaupahjóla, og styðji við 

innleiðingu fjölbreyttra og umhverfisvænna ferðamáta.  

SA hefur áður bent á mikilvægi einföldunar á regluverki og eftirliti þar sem óhagræði og 

kostnaður, bæði beinn og óbeinn, er of víða hér á landi. Fyrir liggur að vinsældir smáfarartækja 

eru gríðarlegar og eru líkur til þess að þær fari vaxandi á næstu árum. Floti fyrirtækja sem 

leigja út smáfarartæki fer ört stækkandi auk þess sem hlutdeild tækja í einkaeigu fer hækkandi 

ár frá ári. Til viðbótar má benda á að þróun á þessum markaði er ör og erfitt er að spá fyrir með 

nákvæmum hætti um gæði og eiginlega þeirra rafskútna sem verða framleiddar og notaðar á 

komandi árum. Í því ljósi benda samtökin á að stjórnvöld þurfa að stíga varlega til jarðar þegar 

kemur að reglusetningu um þessi farartæki og gæta þess að hægja ekki á þeirri hröðu nýsköpun 

á sér stað á þessu sviði. 

Til viðbótar við framangreint vilja samtökin benda á mikilvægi fræðslu og forvarna þegar 

kemur að umferð og öryggi á vegum. Samgöngustofa hefur um árabil leitt gott starf í þeim 

málum og sinnt málaflokknum vel. Að mati samtakanna eru aukin fræðsla og forvarnir er ekki 

síður vænlegt til árangurs en boð og bönn og er því óskað eftir því að tillögurnar taki mið af 

slíkum áherslum. 

Í 4. kafla er fjallað um þær kröfur sem eru gerðar hér á landi og erlendis til smáfarartækja og 

notenda. Kemur þar fram að rafhlaupahjól flokkist sem reiðhjól í flokki C á Íslandi, en þeim 

má aka á gangstígum auk þess sem engin mörk eru á aldri notenda. Framagreind atriði ríma 

bersýnilega illa við rafhlaupahjól og raunar virðast rafhlaupahjól tæplega rúmast innan þeirra 

flokka sem taldir eru upp.  

Ljóst er að regluverk um flokkun reiðhjóla og léttra bifhjóla er flókið og getur verið 

óaðgengilegt. Af þeim sökum óska samtökin eftir því að í tillögum til ráðherra verði fjallað með 

ítarlegum hætti um löggjöf og regluverk hvað þetta varðar og, eins og fram kemur í drögunum, 

að skýra kröfur til smáfarartækja og kynna þær vel fyrir almenningi. Brýnt er að gera nákvæma 

greiningu á því í hvaða flokk rafskúturnar falla og hvers vegna. 

Að öðru leyti eru ekki gerðar frekari athugasemdir að svo komnu máli. Samtökin áskilja sér þó 

rétt til að koma frekari athugasemdum á framfæri á síðari stigum. 

 

Virðingarfyllst, 

f.h. Samtaka atvinnulífsins 

 

 

Árni Grétar Finnsson 

 


